
	БОСНА И ХЕРЦЕГОВИНА
Агенција за заштиту личних података
у Босни и Херцеговини
С а р а ј е в о


Sarajevo, 15.10.2019. 

E-mail: xxxxx@gmail.com
PREDMET:  Zahtijevanje kopije lične karte ili pasoša igrača od strane kladionice,



Mišljenje, dostavlja se 
VEZA: Vaš e-mail od 11.10.2019. 
Agencija za zaštitu ličnih podataka u Bosni i Hercegovini (u daljem tekstu: Agencija)  je zaprimila Vaš upit u kojem navodite da kladionica „xxxx“ zahtijeva da deponujete kopiju lične karte ili pasoša kako bi Vam se omogućilo klađenje. Smatrate da je neobično i neosnovano da privatno preduzeće traži da deponuje kopije ličnih dokumenta svojih korisnika, te tražite mišljenje da li postoji zakonsko uporište za takav zahtjev. U prilogu akta veze, dostavljena je kopija obrasca u kojem se traži deponovanje kopije lične karte.   

U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka (“Službeni glasnik BiH”, broj: 49/06, 76/11 i 89/11), dajemo sljedeće:

                        M I Š LJ E NJ E 


Zakon o zaštiti ličnih podataka (u daljem tekstu: Zakon) predstavlja osnovnu legislativu koja neposredno određuje obradu ličnih podataka, sa ciljem da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.
Član 4. Zakona propisuje principe obrade ličnih podataka kojih su dužni da se pridržavaju svi kontrolori u postupku obrade ličnih podataka. Jedan od principa obrade ličnih podataka je princip pravičnosti i zakonitosti propisan u stavu (1) tačka a) navedenog člana Zakona, koji podrazumijeva obradu ličnih podataka u skladu sa zakonskim propisom kojim se reguliše određena oblast.
Shodno principu pravičnosti i zakonitosti, organizatori kladioničarskih igara su u smislu odredbi Zakona o sprečavanju pranja novca i finansiranja terorističkih aktivnosti (“Službeni glasnik BiH”, broj: 47/14 i 46/16) obveznici preduzimanja mjera za otkrivanje i sprečavanje pranja novca i finansiranja terorističkih aktivnosti.
Prema odredbama navedenog zakona, organizatori kladioničarskih igara kao obveznici imaju pravo i obavezu da za svoje potrebe skeniraju i ostave kopije ličnih dokumenata na osnovu kojih je izvršena identifikacija klijenta prilikom:

- uspostavljanja poslovnog odnosa, 
- obavljanja transakcije u iznosu 30.000 KM ili više, bez obzira da li je transakcija obavljena u jednoj ili u nekoliko evidentno povezanih transakcija, 
- postojanja sumnje u vjerodostojnost i adekvatnost prethodno dobijenih  informacija o klijentu ili stvarnom vlasniku, 
- postojanja sumnje na pranje novca ili finansiranje terorističkih aktivnosti u pogledu transakcije ili klijenta bez obzira na iznos transakcije.
Dakle, organizator kladioničarskih igara ima pravo i obavezu da zahtijeva kopiju lične karte ili drugog identifikacionog dokumenta od igrača, što uključuje i skeniranje istih, ukoliko je ispunjen neki od uslova za preduzimanje mjera identifikacije i praćenja klijenta u smislu odredbi Zakona o sprječavanju pranja novca i finansiranja terorističkih aktivnosti.
Iz sadržine dostavljenog priloga, proizilazi da se od igrača zahtijeva fotografisanje lične karte, te dostavljanje takve fotografije elektronskim putem.
S tim u vezi, mišljenja smo da identifikacija i dokumentovanje, radi sigurnosti i vjerodostojnosti podataka, treba biti izvršena od strane službenika organizatora kladioničarskih igara, a ne fotografisanjem lične karte i dostavljanjem fotografije elektronskim putem. 

 

S poštovanjem,       
              
 
 
 
 
 
 
 
D I R E K T O R 
               
 
 
 
 
 
 
            Petar Kovačević
Dostavljeno: 
· Naslovu, 
· a/a.  

